
Eusko Jaurlaritza: UPV/EHU ez ito!

Krisialdia igaro omen da, agintari politikoen
ahotan. Langabezia-tasak beheraka egin badu ere, langile berrien lan baldintzak modu lotsagarrian suntsitu
direlako izan da, eta beste langile askok lana bilatzeari uko egin diotelako. Galdetu gazteei.
Bitartean, Euskal Autonomia Erkidegoak aurrera jarraitzen du, eta horren adibide, Jaurlaritzak 2019rako
prestatu duen aurrekontu proiektua. Cristina Uriarte Hezkuntzako Sailburuaren esanetan, ez da
errealista EHUk Jaurlaritzari eskatzea krisiaren aurreko diru ekarpen berdina. Zergatik? Guk
kontrakoa uste dugu, izan ere,

2019ko aurrekontuak 2010ko datuekin alderatuz:  
Eusko Jaurlaritzaren aurrekontu osoa + % 14
UPV/EHUk jasotzen duena – % 8

Are gehiago, EAEko azken datuekin alderatuz, Jaurlaritzak prestatu dituen aurrekontuetan, BPGren (PIB) %
0,56ko ekarpena besterik ez zaio egiten Unibertsitate Sistemari (Unibertsitate Hezkuntza, Sustapena
eta Ikerketa partidak bilduta, eta unibertsitate pribatuak ere sartuta). Europar Batasunean datu hau %
1,5ekoa da, eta ELGEko (OCDE) estatuetan % 1,6koa.
Langile publikoen soldatek 2010ean jasan zuten % 5eko beherakada ez da guztiz berreskuratu, erosteko
ahalmena oraindik ere orduan baino % 13 txikiagoa baita. Irakasle-Ikertzaileen soldata duintzeko
ezinbestekoak diren osagarriak behin eta berriro saboteatzen dira. Ikertzaileen egoerari erreparatuz,
arazoa larriagoa da: doktore aurreko ikertzaileen soldatak baxuak izateaz aparte, langile publikoen soldatei
aplikatzen zaizkien urteko igoera ukatzen zaie. Doktore ondokoen kasuan, oso gutxi dira ikertzaile
iraunkorrak. Kalitatezko goi mailako hezkuntza, berrikuntza, garapena,… helburu ederrak
paperean, ezinezkoak baliabiderik gabe.
Kalitatezko unibertsitate bikaina aldarrikatzen da, baina horretarako baliabideak murrizten zaizkigu. Azken
unibertsitate planean, administrazio eta zerbitzuetako 100 kontratu lanpostuen zerrendako plazak
bilakatzea adostu zen baina oraindik behin-behinean mantentzen dira. Espainiako estatuko
unibertsitate publikoen artean, EAEkoa da AZP kopuru txikienetakoa duena irakasle-ikertzaile
bakoitzeko. Estatuko herrialdeekin alderatuz, adierazle desberdinetan askoz hobe gaudela harro esaten dute
gure agintariek. Eta hau ez da adierazle adierazgarria? Zer nolako kalitatea eskaini daiteke horrela? zer
bikaintasun?
Lehendakariak zioen, enpresaren ikuspegitik gainditu egin dela azken krisialdi ekonomikoa.

Urkulluk aipatzen zuen 2014az geroztik BPGa etengabe ari dela hazten 17 hiruhilekotan. Baina agerraldi
berean honakoa zioen ere: “hiru erronkatan jarraitu behar dugu lanean: enplegua, enpresa-ehuna eta
berrikuntza”. Krisialdia enpresaren ikuspegitik gaindituta dago, baina gure agintariek irakaskuntza
publiko unibertsitarioa zigortzen dute. Adibidez, unibertsitate pribatu baten medikuntza fakultate berriari
Bilbon kokatzeko ate guztiak zabaltzen ari zaizkio eta EHUri medikuntza fakultate publiko berriaren kostuaren
% 30a bere baliabide propioetatik jartzera behartu nahi zaio. Bitartean, EHUko medikuntza fakultate
berria urteak direla geldituta, finantzaziorik gabe.
Eusko Jaurlaritza: EHUrentzako beharrezko finantzaketa eta langileon egonkortasuna orain!


